
Bəşəriyyət yaranan gündən müharibələr daima olmuşdur. 

Ölkələrin bir-birinə qarşı mübarizəsi, yeni ərazilər keçirmək 

uğrunda aparılan müharibələr tarixin bütün mərhələlərində izlənilir. 

Azərbaycan öz ərazilərinin zəngin sərvəti ilə xarici işğalçıların 

hücumlarına məruz qalmışdır. 90-cı illərdə Azərbaycan yenidən 

müstəqilliyini əldə etdikdən sonra dilbər guşəsi Qarabağın ermənis-

tan tərəfindən işğalı ilə üz-üzə qaldı. 30 il ərzində ermənistanın 

törətdiyi cinayətlər, ərazilərin minalanması,məscidlərin dağıdılması 

müharibənin sülhlə bitməsinə mane olurdu. 2020-ci il 27 sentyabr 

tarixində ermənistanın növbəti dəfə atəşkəsi pozması nəticəsində 

Azərbaycan ordusu öz ərazilərinin müdafiəsi uğrunda mübarizəyə 

qalxdı. 44 gün ərzində kənd, qəsəbə, şəhərlərin azad edilməsi 

Azərbaycan ordusunun 8 noyabr Şuşada Zəfər qazanması ilə tarixə 

yazıldı. Tarixi Zəfər incəsənətimizdə xüsusilə yeni bir səhifəni 

yaratdı. Rəssamlarımız bir-birindən maraqlı əsərlər təqdim edərək 

Zəfər obrazının ikonoqrafiyasına müraciət etdilər (Ağayev, 2022).  

Mir Azər Abdullayev “Görüş” əsərində uzun illər doğma yur-

dundan ayrı düşən insanların vətən həsrətini rənglərlə qovuşdurur. 

Ritmik təkrarlanan rənglər nöqtəvari həll olunmuşdur. Əsərin 

mərkəzi hissəsi ideyanın açılmasına xidmət edir. Şuşa sakini uzun 

illərin ayrılığından sonra doğma yurdunu qucaqlayır. Şuşanın tarixi 

hissəsi vətən həsrəti bitmiş bir insanın əllərindədir,torpağını qürurla 

qucaqlayır. “Şuşa” əsərini Mir Azər kətan üzərində, yağlı boya 

texnikasıyla yerinə yetirmişdir. Mədəniyyət paytaxtı uğrunda aparı-

lan mübarizədə atın dinamikliyi buta naxışlarıyla əhatələnmişdir.           

Eldar Hacıyev “Qarabağ xəritəsi” xalçasında işğaldan azad 

edilən torpaqlarımızı diqqət mərkəzinə çəkir. Qarabağın hər bir 

hissəsinin məşhur memarlıq abidələri naxışlarla vurğulanır. 

Xalçanın kənarları isə xalça ornamentləriylə doldurulmuşdur (2).  

1992-ci ilin 8 may tarixində ermənistan Şuşanı işğal etdikdən 

sonra şəhər dağıntılara məruz qaldı. Şuşanı “erməni şəhəri” kimi təq-

dim etməyə çalışırdırdılar. Azərbaycanın mədəniyyət paytaxtı 2020-

ci 8 noyabr tarixində yadelli işğalçılardan azad edildi. Şuşa işğaldan 

azad ediləndən sonra yenidən inşa edilməyə başlanıldı. Əsmər 

Nərimanbəyova “Şuşa” kompozisiyasında tarixin erməni vandaliz-

minə məruz qalmış mədəni irsimizin dağınıtılarını tamaşaçılara 

təqdim edir. Rənglərin bir-birinə qarşı ziddiyəti xeyir və şərin 

mübarizəsidir. İmran Kərimov müəllifi olduğu “Qarabağ 

səlnaməsi” keramika nümunəsində doğma yurdun milli sərvətini 

ön plana çıxarır. Qarabağın memarlıq irsi üzərində tar və 

kamançanın muğam ifası səslənir. “Ağdam körpüsü” əsərində 

dağıdılmış “ruhlar şəhərinin” bir hissəsi Nigar Helmi fırçasıyla 

canlandırılıb (3). Azərbaycan xalqının Qarabağda qazandığı tarixi 

Zəfər gələcək nəsillərə ötürülərək əbədilik qazanmışdır... 

